
Makua ca bunun taqus uvava’az gabas

Maca iniqumicas madadaingaz nita’a bunun qabas, kanahipun ca
tisuva’azis ququm, altupat bananaz cina binanau’az, maszang amin ca
kinahipan nai, makucia ka nai inigumican gabas masumsumis diganin antala
tis’uvazuna uva’az dii, kitnga’ amin makanal tu na makua andasandasis
uva’az dii tataqu piqumic.

Maca anbubutin ca binanau’az asat pasnava’unis kisamuan tu asat
makua huzanghuzang, na palacihalis uva’az kumbu’is kitbununan. Mu’amin
ca tatlumaq masimaupas kisamuani’ mangki’ huzanghuzang miqumic, na
tuqumicis uva’az tis’uvazaun. dagat maca makacapuq tu bunun mangki’,
mantan kasaugbungus bunun saduu, nai ca sicicihalis uva’az kumbu’is tian
cina patisuva’az. Uuca tis’'uvazunin ca uva’az na musasuu masumsumis
diganin, kuscaivis tamasaz masladingis ququm. angavicun amin masumsum
paka’us makacapuqga bununi’. Tudipin maca mingalivin ca pucuges uva’az,
na panka’unin patuqumicis uava’az dii; maca kabahi’ pistavinanis bananaza
uva’az, na sidaing luc’as panka’un; saduduuti na mucqa’ang makackac ca
uva’az taldia, na asat madasis mama’az muha’an lumaqes binanau’az dii,

masumsumis tatlumaq cia tu maqtu’ang maciusis mintatqabu ka bunun.

Maca bunun gabas ca magaipus uvava’az, mantan magqaciap ca
madadaingazi’ taqus uvava’az. Uuca ququmang na ciang tina ca
andasanadas magaipu. maca kantingmut muhaan qumah kuzakuza, na
ama’un tuza’ ca uva’az munhaan qumah. uuca minsanavanin, na ugna’un
tina ca ququm mama’ mulumaq. Na mama’ ca duma’ bunus kakaunun,
lukic, mama’az. Maca kalumaqgen, maiza ca mabazus tilac, ancaqas takan
munculan, palasapuz pitdia. Dagdaganina nai pakadangazun tungan, dagat
maca tina ca maqaipus ququm, nii’ tu qalmang mapuktan. Uuca masabagen,
asat silaiba’us tamatina ca ququmi’ masabak, sauhaan tuququgen ca tulkuk
mincingal ca diganin.

Maca mindudu’azin ca bananaz uva’az, na ciin tama ca andasandasis,
taqu pintamasazis kukuzaun, pasaduu tu makua kaqumah, ganup, matin’unis
mama’az. Maca mindudu’azin ca binanau’aza uva’az na ciin tina ca madas
tataqu, pisqanciap macucuazis mama’az, matitin’un, maqgaipu siningzavis
lumag, pala’aminis kigancaipan; kamanautin ca uva’az taldaing
mintalminduu, na maqtu’in taluluskus talnaqtunin na bunun minhamus

iniqumican. maupa ti’ ca madadaingazis bunun qabas tataqus uvava’az.

